
BJP-i ano küm 30 yimsü asütsü:
Home Minister Amit Shah

Anogo ishika tsüngta arütsülen
loudspeakers inoktsü: Kim Yo Jong

SIR 2026: Dimapur district draft roll nung electors 36,629 delete süogoWENN Bazaar 2026 nung sen 1.14 crore yokzük
Dimapur, Mongputeni/Oct. 22
(TYO): Women Entrepreneurs
Network Nagaland (WENN)
ajanga Agri Expo,
Chümoukedima nung
ayongzükba 5 buba WENN
Bazaar tembangogo aser
October 15-17, 2026, anogo
asem nung sen 1,14,35,829
jenjang osettsüset yoka liasü.

Taküm omen "One Nagaland,
One Marketplace: Women
Entrepreneurs from Every
District" nung ajemdaker
ayongzükba Bazaar nung state
nung aliba district ajunga nungi
tetsür temi anir aliba enterprises
167 adenshia shilem agi aser iba
Bazaar-i arur nisung 13,000 dak
tema liasü.

Anungji ibai Nagaland nung
tetsür entrepreneurs timtiba
adenshiba sentong ka akumer.
Iba sentong nung employment
opportunities 1,500 dak tema
adokdakja liasü.

Retail marketplace den külemi
WENN Bazaar 2026 mapang
business-to-business (B2B) trade
nunga kanga tashi ita rangloka
shilem agiba entrepreneurs tem
talir aser trade partners den
sendaktepja bulk orders asoshi
kishi lapoktsü aser sentong
tembangera maneni teka amteper
inyaktsü lenmang balala lapoka

liasü.
WENN Bazaar 2026 ya

angazükba aser networking
platform ka ama liasü, kong
specialised workshop ter
ayongzükba nung 'business
development, innovation,
leadership, marketing aser
enterprise sustainability' ama
lenla balala ayimjema liasü.

Taküm WENN Bazaar ya
Department of Industries &
Commerce, Government of
Nagaland; Department of Women
Resource Development;
Nagaland State Rural Livelihoods
Mission (NSRLM); North
Eastern Development Finance
Corporation Ltd. (NEDFi);
Ministry of Textiles; Apex JK
Motors Nagaland; Okusa
Toyota; Progressive Motors;
State Bank of India (SBI); India
Post; aser Titan World ajanga
sponsor asü aser official partners
ya Department of Agriculture;
Symbios; Action Power Line;
MeanMachine; Synergy Group;
Akashvani Kohima; Kaki
Marketing aser Nagaland Post
liasü.

Taküm iba Bazaar nung takok
tulu anguba ajanga Nagaland
rongsenketzüng nung tetsür
meyong businesses ajanga
shilem tali agiba sayur.

Dimapur, Mongputeni/Oct. 22
(TYO): Electoral rolls 2026
indang Special Intensive Revision
(SIR) inyakyim asadangba senden
ka October 22, 2026 nü Deputy
Commissioner's Office chamber,
Dimapur nung mena liasü.

Iba senden nung
Commissioner & Secretary,
DUDA aser Dimapur district
atema Electoral Roll Observer,
Sotsula, IAS aden aser Deputy
Commissioner & District Election
Officer, Dr. Tinojongshi Chang,
NCS-i anir senden ya mena liasü.

Dr. Chang-i tang SIR exercise
nung amalitep akaba aser yaritepba
atema political party tem dang
pelaba lemsatep aser maneni
election ketdangsür den külemi iba
revision mapa tajungba nung
renema inyaktsü ayongzüka liasü.

Sotsula-ia senden nung adener
dang pelaba lemsatep aser revision
process tepiyong political party
temi maneni amalitep akatsü
imlaba lemsatepa liasü. Election
ketdangsür mesüra political party
nungi teshimtet nisungtemi field

verification mapang timtem balala
ajuruba indang lai asüngdanga
liasü.

Lai electoral records shidak
anepalua update asütsü tongtipang
ta ashi aser forms agizüktsü
memulungba nisungtem indang
kuli shidak bendena ayutsü ashi.
Lai ketdangsür aser political party
nungi teshimtet nisungtem dang
parnoki timtem ajurubatem la
dangi bener arua yimya shidak
nung bentettsü ajungmesoa liasü.

Sotsula-i qualifying date ya
October 1, 2026 liasü aser iba
qualifying date tashinung arishi
küm 18 junger alirtem enrolment
asoshi temsüa akumer, ta
metetdaktsü.

Iba senden nung Dr. Chang-i
Dimapur district atema SIR 2026
kübok draft publication indang
report tongmelang agi lemsatepa
liasü.

Report ajanga ashiba agi, 2025
küm electors ya 1,25,703 liasü
aser 2026 SIR exercise mapang
electors 36,629 delete süa draft
electoral roll nung tang 89,074 lir.

Assembly Constituency
telemsa nung 2025 küm
Dimapur-I nung electors 25,525
liasü aser 8,749 delete süa tang
draft roll nung electors 16,776 lir,
Dimapur-II nung 60,920 liasü
aseer 19,605 delete süa tang
electors 41,315 lir. Dimapur-III
nung 39,258 electors liasü aser
8,275 delete süa tang draft roll
nung electors 30,983 lir.

October 22 tashinung notices
53,806 generate asütsü nüngdaka
liasü aser item nungi 53,797
generate süogo. Item nungi
notices 50,835 agütsüogo aser
2,962 anendaka lir.

Assembly Constituencies asem
nung July 26 aser October 20,
2026 tsüngta forms 2,943 aruba
nungi forms 939 ano mapa
metemi anendaka lir.

Iba senden nung Electoral
Registration Officers (EROs),
Assistant Electoral Registration
Officers (AEROs) aser Dimapur
district nung political party tejangja
nungi teshimtet nisungtem dena
liasü.

Cabinet-i Kisama complex nija nem amshidaktsütsü tebilemba lemsatep
Kohima, Mongputeni/Oct. 22
(TYO): Nagaland sorkari tribal
morungs densema küm shia
Hornbill Festival amungba
tesemtem nijaren (privatise)
kumdaktsütsü telemtetba agiba
onük Department of Tourism
ajanga Brehostibarnü Kohima
nung jatepba shisadokden senden
nung jembia liasü.

State yimtiba, Kohima nungi
kilometer 12 shi pilar Kisama
nung aliba Naga Heritage Village
nung küm shia December 1 nungi
10 tashi amungba Hornbill
Festival nungya Naga nunger kin
balala indang sobaliba senmang,
yimsü-yimbong aser yimya-koya
balala sayur.

Anepalutsü aser 'long-term
sustainability' mechi Cabinet-i
Kisama complex ajunga nijaren
kumdaktsütsü telemtetba agi, ta
Commissioner and Secretary,
Tourism, Kovi Meyase-i ashi.

Ajisüaka tribal hohos temi iba
telemtetba memulungi lemsatep,
anungji department-i iba ken o
sorkar dangi abentsü aser tribal
hohos temi par tangatetba
lemsateptsü asoshi maongka
agütsütsü imlar, ta Meyase-i ashi.

Complex ya pei tribal hohos

nem benjong tenzüktsü anogo 20
shi lia amoktsütsü, ta pai
metetdaktsü.

Hornbill Festival ajanga
Nagaland ya international tourism
map nung inoka linük aser
bendang lima nungi tesemdanger
tem puar, ta Meyase-i ashi. State
nung sobaliba aser yimsü-
yimbong balala sayutsü asoshi
tribal hohos tem tongtipang lir,
ta pai ashi aser stakeholders
tsüngta tali tajungba nung
amalitep akatsü ayongzük.

Iba senden nung onir,
Director, Tourism, Veyielo
Doulo-i ashiba agi, aruya aliba
benjongmung atema renemtsü
asoshi jembishinü akatsü iba
senden ya ayongzük.

Iba senden nung morungs
tajungba anepalutsü indanga
jembi aser department-i item
morungs yanglushitsü atema
küm nung sen 1.5 lakh
lemzüktsütsü indanga benoka
jembia liasü.

Morungs karbo küm tepiyong
amshir, saka karbo log drums
aser tanga sobaliba oset densema
traditional artefacts mechi
facilities aser anenzükdak
anepaluba nung timtem ajuru ta

ketdangsür temi ashi.
Kin balala nungi lenirtemi

morungs nungi aazükbatem
alemba nung tebilemtsü akaba
lemsatep aser morung anepalutsü
lemzüktsüba telok temi sen
aazüktettsü akok saka anepaluba
aser operational expenses nung
tribal organisations temi sen aika
indoker, ta ashi.

Mürekmeju tajungba
kumdaktsütsü Green Festival
inyakyim nung tajungba
anodaktsü mechi foot stalls 15
kisüng lapoktsü indang
department-i onük benok.
Benjong aliba tesem
merükmejutsü tongtipang ta
jembia liasü.

Morung ka nung auyaba
osang angazükba sülen security
indang onüka jembi aser Indian
Reserve Battalion (IRB)
company ka yoka lir aser
benjong mapang ano security tali
anepalutsü, ta Duolo-i ashi.

Benjong mapang tzü agütsüba
aser electricity indanga parnoki
jembia liasü.

Ali peria maliba ajanga tangbo
morungs tali yangluloktsü
tamakoktsü ta senden nung
jembia liasü.

Dimapur nung October 22, 2026 nü SIR indang senden ka amendang tangokba noksa nung
ketdangsür aser political party balala nungi lenirtem angur.

Dimapur New Market nung mi agi dokan ti rongdok

Dimapur, Mongputeni/Oct. 22
(TYO): Bodhbar aonung
Dimapur yimti kübok New
Market nung storey ana
commercial building ka nung mi
agi dokan ti rongdoka liasü.

Iba tesem nung kitsük-kirong
lendong adoka lir ta aonung
10:35 ako meta Dimapur Central
Fire Station dangi osang aru, aser
dokan kiburtemi ashiba agi, ki
ground floor nung süngjang-
lijang tzü agizükba dokan (juice
shop) ka nungi aonung 10:00
aser 10:30 ako meta tenzük.

Short circuit ajanga iba
kitsük-kirong lendong ya atalok
südi ta dokan nung amener temi
temulung melemtetba ashi saka

Fire department-i ano
mejangjateti lir.

Iba lendong nung mobile
ayongba dokan pongu, pharmacy
ka aser juice shops ana rongdok.
Iba den ano yimdong nung
yokya-yokchir indang osettsüset
aser ground floor nung yua aliba
oset tema rongdok.

Central Fire Station nuungi
fire tenders pezü aser West Fire
Station nungi ana yoka iba mi ya
ghonda ka shi nung remseptet.
Iba lendong nung nisung asü-
amaba meliasü.

Kasa mapang ketdangsür
temi business kiburtem dang fire
extinguishers inoka ayutsü
ayongzükogo.

mailto:tiryimyim@gmail.com

Dimapur, Mongputeni/
October 22 (TYO):
Directorate of Health & Family
Welfare (DH&FW), Nagaland,
aser Vital Strategies na
longjemer National Tobacco
Control Programme (NTCP)
kübok Tobacco Control dak
sendakba nung State-Level
Orientation Workshop ka
agiogo.

Iba sentong ya October 22
nü DH&FW Conference Hall,
Kohima nung agi. Sentong nung
Additional Director (Dental),
DH&FW, Dr. Reyosalu Lase
Vizo-i lokti pelaagizükba o jembi
aser Director (Dental),
DH&FW, Dr. I. Arenla Walling-
i okila jembia liasü.

Alakteta jaoker Additional
Secretary of Municipal Affairs,
T. Nchumbemo Odyuo, NCS-i
o jembiba mapang, municipal
administration aser tobacco
regulation na sendaka aliba
indang lemsatep. Pai, moko
azüoktsü atema temzüng

ozüngtem indang metetdaktsü
aser ashiba agi, Tobacco Vendor
Licensing (TVL) ya
yokyatsüyartem atema tezüba,
jenjang dalang aser ajaki
agitettsüsa design süa yangluogo.

Paisa, TVL ya sorkar
enforcement agency tem ajaki
kanga junga asadanger benoka
inyaktsüla ta ashi. Maneni pai,
nüburtem aser lanurtem aser
moko amshiba ajanga
tamajungtiba kongshitsü aliba
nüburtem nem tangazükba
agütsütsü asoshi maneni
inyaktsü koda tongtibang iba
indang lemsatep.

Sentong nungsa tetushi
tejaoker Retired Director
(Dental), DH&FW, Dr.
Chiekroshuyi Tetseo-i,
Nagaland nung Municipal aser
TVL Act indang tangazükba
agütsü. TVL dak sendakba
nung national update ka Vital
Strategies nung Technical
Advisor Dr. Hansa Kundu-i
agüja liasü.

NTCP Nagaland atema
State Nodal Officer Dr. I.
Simon Sumi-i, moko achiba
ajanga state aser national
jenjang nung khuret balala
ajangshiba indang lemsatep
aser iba sülen Tobacco Retail
Vendor Licensing indang tatongi
jembia liasü.

Kohima nung TLV benoka
inyakba indang field update
District Nodal Officer Dr.
Neingutunuo Angami-i
lemsatepa liasü. COTPA 2003
Act kübok Sections 4, 5, 6, aser
7 benoka inyakba indang Dr.
Hansa Kundu-i metetdakja liasü.

Tatemsa Vital Strategies
nung Technical Specialist
(Cessation) Dr. Upendra Singh
Bhadauria-i, moko nungi pila
aliba yimtsüng yangertsü atema
tasa balala lemsatep, aser state
nung iba dak sendakba nung
maparen benoka inyakba
asadanga atatsü asoshi web-
based application ka benoka
liasü.

Kohima nung State-Level Orientation Workshop ka agi
Dimapur, Mongputeni/
October 22 (TYO):
Directorate of Health and
Family Welfare (DH&FW)-i
sangdong ka ajanga, Health &
Family Welfare Department

indang common scholarship
portal ajanga scholarship form
benoktsü atema tatembangbuba
anogo October 31 tashi
atsülangtsüba kaketshir aser riju
ajak nem metetdaktsüogo.

DH&FW-i scholarship mapang atsülangtsür

Mokokchung,Mongputeni/
October 22 (TYO): Dr.
I.Longizüng Trust Award -2026
agütsüba sentong Longkhum
Fellowship,Mokokchung  Town
kilem nung October 20 anogo
kanga dang meraket keta
agiogo.

Dr.I.Longizüng Trust Award
ya 2006 küm tenzük aser iba
trust ajanga Medical camp, skill
development training aser
mapatong aisü nung
timtembapurtem nem teyari
agüja inyaker.

Iba Trust Award ya
Longkhum nunger asür
Dr.I.Longrizüng shiba medical
doctor ka liasü pa nüngtem nung
par chirnur aser
semchisemnurtemi Longkhum

nunger kaketshirtem shirnoki
NEET-UG tatidang nung takok
nguteter MBBS azünger parnok
nem  Dr.I.Longizüng Trust
Award  ajanga kaketshir shia
nem teyari sen meyirijang
lir(40000/-) agütsür.

Taküm 2026 küm asoshi iba
senpet ya Kr.Sentienla I.Jamir
aser Kr.Yashienla Pongen
tenati agizük. Iba senpet ya
mezüngbuba Kr.Imliyala-i 2018
küm agizüka liasü.

Iba sentong nung Tsüngrem
lenisüba jazüka Alichen Baptist
Arogo Pastor Rev.I.Tia Jamir-i
sarasadema tenzük.
Dr.I.Longizüng Trust Award
züngsem Dr.Obangjungla-i
tarur pela agizka jembi aser
senpet agizüker Kr.Sentienla

I.Jamir aser Kr.Yashienla
Pongen den ano tena tsüraburia
tepelaba o jembi.

Sentong nungsa Longkhum
Village Council Chairman
W b . L o n g k u m p o
Jamir,Longkhum Senso
Telongjem Mokokchung Tir
Wb.Anettsüngba, Longkhumtsür
Telongjem Mokokchung Tir
Wt.Subongchila,Longkhum
Kaketshir Telongjem Tir
Sb.Moachiba Sor aser
anükapang tenüng nung
Wb.Lanuwati Arong parnokia
shilem agia jembiba den
Longkhum Baptist Arogo Pastor
Rev Akaba ajanga Tsüngrem o
jembi aser Wt.Imtilemla
ketdangsüba nung sentong agia
liasü.

Dr. I.Longizüng Trust Award-2026  agütsü

Dr.I.Longizüng Trust Award -2026 agütsüba sentong agir kelen Dr.I.Longizüng Trust Award
züngsemtem aser senpet agizüker Kr.Sentienla I.Jamir  aser Kr.Yashienla Pongen (abelen
nungi pezübuba aser pongububa) parnok külemi tangokba noksa.

Dimapur, Mongputeni/
October 22 (TYO): Joint
Secretary, Ministry of
Development of North Eastern
Region (DoNER), Dr. Vipul
Aggarwal, IPS den Principal
Secretary & Development
Commissioner, Y. Kikheto
Sema, IAS nati engineer aser
Department of Youth Resources
& Sports nungi ketdangsürtem
den October 22 nü IG Stadium
Complex, Kohima nung tang
yanglua aliba Kohima Multi-
disciplinary Sports Centre
asadangogo.

Iba tesem asadangba
mapang Dr. Aggarwal-i mapa
agi temulung asüba lemsatep
aser ashiba agi pai 2026 küm
May ita semdangba mapangbo
terenlok kecha merprangteti
liasü. Ita pongu tsüngda
maparen aika takok ngua
inyakteta aoba atema aser
Department-i kanga meranga
inyakba atema parnok nem
tenüngsang agütsü.

Paisa, Departments
yongtsüng nung mapang shitak
nung lepareprangshiba senden
ayongzüka amenba aser
mapatem kanga junga

achaayanga inyakdaktsüba
atema Principal Secretary &
Development Commissioner
nem tenüngsang agütsü.

Kasa mapang nung Kikheto-
i, Ministry of DoNER dang
Planning & Transformation
Department-i DoNER aser
NEC nati senotsü teyari agüja
inyakba project 71 prongla
mapang shitak nung tembanga
inyaktsü atema maneni maparen
asadanga atatsü tenangzükba
agütsü.

Sema-isa, iba project ya sen
crore 72.59 entoka yanglutsü
atema 2025 küm October ita
sanction asü aser India sorkari
tang tashi nung crore 17.62
agütsüogo aser kasaji
contractor nem agüjatokogo, ta
ashi.

Project ya koba mapang
tashi ka nung tembanga inyaktsü
ta asüngdangba mapang Youth
Resources & Sports
Department engineer-i, mapa
ya lateta aliba ama mapang
shitak nung inyaka odar aser
DPR nung shia aliba ama 2028
küm January 20 nü tashi nungbo
tembanga inyaktsü imlar, ta
ashi.

Kohima Multi-disciplinary
Sports Centre yangluba asadang

Dimapur, Mongputeni/
October 22 (TYO): October
21 nü Thonoknyu yimtsüng
Arogo Guest House nung
Financial Inclusion (FI)
Saturation Campaign
amenokogo.

SDO (Civil), Thonoknyu,
Tsiatsusie Phoji, NCS-i,
Thonoknyu amala yimtsüng
nung alirtem formal banking
service nung densemdaktsütsü
atema yimdak yimtsüngtem
nung financial literacy ya koda
tongtibang iba indang lemsatep.

Regional Bank Mokokchung
nungi Mukuni Thamai-i lokti
pela agizükba o jembi. Sentong
nungsa Yimkong Yanger
Imchen, NABARD;
Tongkimong Hosing, RBI;
Malkim Likai, Branch Manager

Noklak; aser Temsu Lupthem,
Branch Manager, SBI Noklak
nungeri o tatsütsü jembia liasü.
Parnoki social enrolments,
Aadhaar seeding, credit &
insurance support, financial
literacy, budgeting, aser
PMJDY/PMJJBY/PMSBY
aser APY, DFS amala flagship
scheme tem amala account
service tem aser account
lapokba ajanga tajangzük
angutsü asoshi financial
inclusion ya koda tongtibang iba
indang lemsatep.

Iba sentong ya District Co-
ordinator NRLM, Tainyu
lenisüba nung agi aser
cybercrime dak sendakba nung
tekümdangtsü LDM, Noklak,
Tenuakum-i metetdaktsü. Paisa,
tepela o jembia liasü.

Thonoknyu yimtsüng nung FI
Saturation Campaign amenokogo

BJP-i ano küm 30 yimsü asütsü: Home Minister Amit Shah

October 22, 2026 nü New Delhi nung Poland Ato kilonser, Donald Tusk aser Ato kilonser
Narendra Modi na senden amenba sülen tenati osangbenertem den jembidang tangokba
noksa nung angur.

October 22, 2026 nü New Delhi nung Congress
Parliamentary Party Chairperson (CPP) aser MP Sonia
Gandhi-i la indang kaket 'Belonging: A Journey of Love'
sayaba noksa nung angur.

Saudi Arabia nung Dammam airport
amakdang India nunger ka asü

October 22, 2026 nü New Delhi nung Union Finance Minister, Nirmala Sitharaman aser
MetLife CEO, Michel A. Khalaf na senden amendang tangokba noksa nung angur.

SABITRI IMTI
18 APRIL 1946 - 16 OCTOBER 2026

Onoki teti meima alila ojala Sabitri Imti (W/o Lt. Imtimeren Jamir,
Longsa) arishi küm 80 nung 16th October, 2026 nü jabaso 5, jala
5 den semchir 23 aser tanaben semchir 5 yutsür akümli wadang
tembanger kodanga meshilangtsü limai ogo.

Ozü mangyim jashi mapang kidang-kimang, medemer-
medemsor, kiyonger-kidanger, arogopur, yimtsür-yimer, lokti balala
aser temeimer shirnokisa sarasadem nüktzü den mulung süngzük
o aser tenla balala agi ozü mulung sünepja onok den külemi
noktakogo, nenok ajak dang temulungjang taroktiba agi ozü
mulungnen lemsateper.

Maneni la shirangdang anepalur doctor, nurse aser teyariteper
ajak danga onsara pelaba shisemer. Ozü dang temeim sayuba
onoki teti bilemtettsü.

Takar Tsüngremi dang nenok ajak talubosa moajangma ta
sarasademtsür.

~ Asür Sabitri Imti kinungertem.

New Delhi, Mongputeni/
October 22 (Agencies):
Brihostibarnü Union Home
Minister Amit Shah-i, taruba
küm 30 linük nung BJP sorkar
maneni alitsü; party tashi aitbaji
party-i nüburtem tebilemtsü
onüktem atema inyaktetba agi
lir, ta metetdaktsü.

Congress lenir Rahul Gandhi
aija Amit Shah-i, Delhi nung
longkak aittsü atema pai state
balala nungi party nung
inyakertem ayongdener,
ajisüaka longkak aitba ajanga
BJP sorkar magientet, ta
metetdaktsü.

Lok Sabha nung opposition
lenir Rahul Gandhi-i mapang
shia bendanglen semdangba aija
Shah-i, "Linük nung nüburtemi
nenok angateta lir. Nai ni
jembiba mangashitsüa akok,
kechiyong na bendanglen lir
aser na kechiba bendangleni
aoar nai ibajia memetetdaktsü.

Ajisüaka kecha masü,
kechiyong ibaji nü nija taküm,"
ta metetdaktsü.

"Taruba küm 30 tashi nunga
sorkar akümtsü atema Rahul
Gandhi-i maongka mangutsü.
BJP nung inyakertem crore aika
aser Ato kilonser Modi
nüburtem rongnung lir aser
nüburtem tebilemtsü angateta
itemji bentettsü atema maneni
inyaker," ta pai ashi.

Tawa Rahul Gandhi leniba
nung Chief Election
Commissioner Gyanesh Kumar
anema longkak aitba dak
sendakba nung Shah-i, "Congress
aser Rahul-i elections nung
takok ngunüra parnoki nüburtem
dangi aotsüla, parnok tebilemtsü
onüktem bentettsütsüla aser
party-i yimsüsüba state tem
nung welfare schemes
benoktsüla," ta ashi.

"Yamaji meinyakra tang nü
ket nung aliba-a ajak

samaadoktsü aser ibaji shingaia
menokdangtettsü," ta paisa
metetdaktsü.

"BJP-i takok maneni angur.
Iba tejashi nung parnoki 'vote
auya' ta jembir," ta pai ashi.

Shah-i, Gujarat aser Uttar
Pradesh na nung küm 41 tashi
Congress sorkar mali, West
Bengal nung küm 54 tashi
Congress sorkar mali aser Tamil
Nadu nung küm 64 tashi
Congress sorkar mali, iba denji
külemi küm 28 tashi Rajasthan
aser Madhya Pradesh na nung
Congress-i full majority
mengutet, ta metetdaktsü.

Congress-i Himachal
Pradesh, Telangana aser Kerala
elections nung takok angu aser
iba mapang nungji parnoki
Election Commission mesüra
voter lists indang kecha
mejembi, ajisüaka kodang
parnoki election nung tamakok
ngudir tai tongloktsür, ta pai ashi.

New Delhi, October 22
(Agencies): Bodhbar aonung
Saudi Arabia kübok Damman
nung aliba King Fahd
International Airport amakdang
India nunger ka densema nisung
ana süogo aser ana yiruogo, ta
Brihostibarnü Ministry of
External Affairs (MEA)-i
metetdaktsü.

Saudi ketdangsertemi India
dang, iba tatalokba nung India
nunger ka densema nisung ana
süogo ta metetdaktsü, ta MEA
sangdong ajanga metetdaktsü.

"Onoki takoksa angur
kibongtem den tejashi
lemsateper aser
sarasademtsür, iba denji külemi
yirua alirtem tekeraba nung
aneptsü atema sarasademtsür,"

ta MEA-i metetdaktsü.
Saudi Arabia general

authority of civil aviation
(GACA)-i October 21 aonung
anünglen nungi iba airport
amakba sülen yirua alirtemji
hospital-i anir ao, ta metetdaktsü.

Ano külen US state
department-ia par senso non-
emergency government
employees aser parnok
kibongtem Saudi Arabia nungi
aniteta anir arutsü atema
tetuyuba agütsüogo.

US State department
otongdar Tommy Pigott-i, Iran-
i pusemba Houthis teloki Saudi
Arabia nung tesem balala
maneni amaker, civilian airports
aser tongtibang kiojen aika
amaker, ta metetdaktsü.

New Delhi, October 22
(Agencies): France yimtiba,
Paris nung aliba Indian
Embassy-i France nung aliba
India nungertem aser iba linük
semdangtsü tebilemba aliba
India nungertem dang kanga
kümdanga alitsü metetdaktsü.

Indian Embassy-i India
nungertem dang France nung
longkak aitba tesemtemi maotsü
mesüra lokti adenshia aliba
tesemtemi maotsü aser local
ketdangsertemi tuyubatem
shidak benshitsü metetdaktsü.

Bodhbar aonung Indian
embassy-i India nungertem dang
official channels ajanga osang

metetpelatsü aser yimti balala
nung transport services osang
metetpelatsü metetdaktsü.

"Tang tensa nung ajemdaker
France nung curfew ozüng
benoka lir, yimlibilema kanga
kümdanga liang," ta Embassy-i
metetdaktsü.

France nung aliba India
nungertemi teyari nüngdakra
Indian Embassy den +33 6 48
34 00 63 ajanga mesüra email
cons.paris@mea.gov.in ajanga
tongtepratepang, ta parnoki
metetdaktsü.

Tan hopta tetenzüklen Italy
nunga longkak aita tensa
mejungi aliba nung ajemdaker

Indian Embassy-i yangji aliba
sensotem nem tekümdangtsü
osang metetdakja liasü.

France nung osettsüset
jenjang kanga atuba, public
services aser shisaliok nung
jenjang kanga atuba anema
longkak sashia aitdar. Paris,
Marseille aser Lyon densema
yimti aika nung longkak sashia
aita longkak aitertem aser police
tsüngda raradang noklang aika
yiruogo.

France tesem aika nung
tangbo tensa süngjema kümogo,
ajisüaka tang tashi linük yimtiba,
Paris densema yimti tulu aika
nung curfew ozüng benoka lir.

France nung Indian Embassy-i sensotem kümdanga alitsü metetdaktsü

mailto:cons.paris@mea.gov.in

Lapoker masü shibanger

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Mokokchung district nung mozü ki tulutiba
Imkongliba Memorial District Hospital ya
tajungba aser tuluba küma Medical College

–a dena lapoka aotsü melena tang asenokiang iba mozü
ki tongti ketdangser Chief Medical Officer mapa inyakba
tesem shibangtsütsüsa akümba yagi Nagaland nung
Naga nungertem rongnung asenok tia aser asen jenjang
sayur. Tsüngrem temeim agi asenok temang aser tanela
kümzüker külenbo asenok Aor akabaji Naga nunger ajak
aka ama asenoki lemsatep aser Aortem dak tashitemetet
tilaka alibajia Naga nunger ajak asoshi temoatsü aküm.
Iba amaji Aortemi dang Naga nunger shisa tenüka
lapoktsü aser Tsüngrem temeim aser tekümtet indanga
Naga nungertem nem angatetdaktsü. Iba melena
Tsüngremi Ao kin kanga moatsü. Item taoba anogotem
nung Tsüngremi asenok moatsüba aser asenoki tangar
asoshi aria bilema tajung inyakba mapatem apibo tang
ya asenok tangar dang asen lima nung inyaktsü asoshi
doctor yokang ta longkak aita amungdang masü saka
Mokokchung district hospital nungbo department shia
specialist dang masü saka shiranger asoshi nüngdakba
osettem ajak arangoka yur, Mokokchung nung alirtem
dang masü saka Mokokchung alema orr anüdoklen alir
kinunger adianutem dena Mokokchung alema moi
Mokokchung nung taneptsü angutsüsa renemteter
alitsüba mapang lir. Ajisüaka, Mokokchung District
Hospital nung inyaka aliba doctor-tem dena bener
oadoktsüsa akümbaji, asenok dak tangari
akhümtsübutsüsa asenok melitetba ajanga lir. Aji oda,
asenoki asen mozü kidang doctor shitak ayutsü
merangaka tangari meyokba kuliji asenoki khen
bilemdangtsüla. Iba tashi ya dang asenoki tangari
mezüngmeshitsüsa litettsü. Akhümtsübu yabo sen agi
alitsü makok aser tashiyim agia bener marutettsü. Aji
oda, longkak aitba agia asenoki tangar nungi
akhümtsübubo mengutettsü. Ajisüaka, akhümtsübu yabo
indang indanga aliba agi aser meranga inyakba nungi
anguba tashi agi dang angutsü. Tanü asenok dak iba
tashiji samaogo. Ibayongji, mebilemba aser meimlaba
mapa ka nung Ao Senden aser Ao lanurtem dena
nüngsen agia belemtsüsa adoker. Iba mapangba ya
asenok asoshi Imkongliba Memorial District Hospital
Mokokchung dang masü saka asenok taküm jakla yimya
aser mulungsentsü tajungba küma melenshitsü
nüngdaker, kechiyong asen mozü ki mejungi akümbaji
Kohima nung alir majungba agi masü saka asenok
majungba ajanga lir. Aji oda, Kohima ya Nagaland yimtiba
süaka Nagaland nüngdak asüngdakdakbo Mokokchung
asütsüba ser nung, asenoki shitak melitetba agi
Mokokchung dak la nüngdak inyaktsü asoshia kecha tashi
mali küma ogo. Aji oda, asenok district yimtiba nungbo
mozü kidang doctor-tem shitak meyutetba dang masü
saka asenoki asenoksasabo police point tilakata  topur
junga yanglua meyuteti akümba angur. Iba amai asenoki
metetmeteta Mokokchung sentsüwangshi remzüka aoba
ya, tangari tenük meremba agi masü aser tangari
arishiba agia masü, saka asenoki election nung sen yong
aser mapa yong vote ayokba nungi tenzüker. Shibaibo
pei temeten ayoker akhümtsübutsü ? Asenokibo jenjang
tezüba agi vote ayoker saka asenoki vote ayokba agi
ajuruba timtem aser maksü yabo jenjang tezüba masü.
Asenokibo memetettsüa akok, saka  asenok dang vote
aliba sen to Kohima nungi yokba sen lir, anungji asenoki
memeteti asenokbo tulur tilar ajak Kohima nung alir  lar
akümer. Iba jagi, tanü Mokokchung nung asen akaba ajak
tangleni bener oadoktsübaji tangari matidaker. Tanübo,
temulung ashitsüka asen Mokokchung yimtibo kibur
maliba yimti amato, tasen tasen lapoka aoer masü saka
lapoka aliba dena shibanger longkak aittsüsa küma ogo
! Ibai asenok tan asütsü mapa aser asenok jakla aser
shisatsü teindang küma melenshitsüba mapang lir.

KABU ANA
~ C. Lima Ozüküm, Mongsenyimti

Kabuanatilateri o kajembidi
Tatalokbamemiimshishiang

YasüngToshilanenakechi o jembi
Künatalitsüaniasüngogo

Na kechibatangarsüpoknungjangjunger.

Naitejangjameshitetraakmanglaotsü
Kümdangang, jangnoh chia tesenü

Ne kinüngtsüjebanabushilennemzür
Nertanurloktinungiatsüngzüker

Mena maksünunginoktakamaksütsü.

Loktinungmiyangseratazübajingua
Nümametangtetermetsühahar

Makmanümapazüngakamezüngmar
Anükapangertenüktebangzüngang

Sobalibatawaktsüaturamajung.

Toshilatiaaoksaatentsüngialu
Künatalitsüjembibaraksa

Temeimteperpilatsü kanga tasak
Nüktzüyimatepila o jembitep

La jaknungmerangloktettatem o mashi.

Anüisangwameyaloktsümepetsüpang
Shisabuluagiatentener

Tesemparmulungsüngzüktsüyaatalok
Ni jadangeramaronükaarur

Ki lapokerludangkijamoapunung.

Kütiayatashiatongtettsü no, Kabu
Aremzüktetsümakokteraksa
Tanüajungasaajapujari dang
Ozülenlalentongajakraksatsü

Mulungsüngzüktsülatokongiaoaka.

Tenükamotepmajungkütejakdang la angur
Itayasensaksembilemteter

Konünglarkimanungnoktakaliasü
La anülulenshirajepbaangu

Maremtetaoksajadangerliasü.

Mezüngmeimlaamanishingametenji
Kodaasükütiayaaküm

Ashikülakerajangaatongtettsü
Oluongutongjalaakongmesük

Pusemeryongyasetaakümliatem.

OLONG RATET
1. Jangnoh: Miimzükachitsüba
2. Miyang: Tejakdang
3. Atazü: Nükjidongmakaamajoknungmashilensenzüba
4. Metsühahar: Shi azüagimagizükersempa
5. Ronü: Yimdangi
6. Tongjala: Ka dang ajaba



Nai Lemsateptsü Asü ?
T. Ken 67:1-7

Iba ken zülur memetet saka alima rangpen
mangdang akar kati iba ken zülu. Tsüngremi
Pa moatsü, aser Pai iba temoatsüji ajak den
lemsatepnü. Pai zülu, " Tsüngremi onok dang
aochiang aser onok moajang, aser ne tejak onok
dak saklokdakjang"(t.2). Ibai putir kati moatsüba
osü mesüker. "Kibubai Pa tejak ne dak
yalokjang, aser ne dang yimlibilemang"(Züng
6:24,25).

Tekong 2 nung ken züluri "onok" asemben
tashi amshi. Pai Yihuda nunger indang ashi,
saka idakji matem. Pai tekong 3 & 4 nung
kintem amshi. Tejen Lai nung Yihuda nungeri
Tsüngrem moatsüba parnok atema dang ayutsü
aikati bilem. Parnok imelemsatepnü. Tsüngrem
sentong memesük ! Kechiba Pai Abraham aja ?
Alima ajak dangi osangtajungji aotsü atema.
Kechiba Yisu asü? Osangtajung osang alima
ajak dangi aotsü atema.

Kechiba Kibubai asenok moatsür? Asenoki
osangtajungji tangar den lemsateptsü asoshi
Tekong 2 nung sarasademba ama sarasademtsü
asenok kecha tebilemtsü mali: " Tsüngremi onok
dang aochiang, aser onok moajang, aser ne tejak
onok dak yalokdakjang." Nai tangar moatsütsüsa
na temoatsüba süner asü? Tsüngremi asenok
tama moatsüba kuliji aji lir.Kar sarasadem
langzür asenok asütsü asoshi Tsüngremi asenok
sarasadem langzür.

Kin ajak dang Tsüngremer tekümtet
metetdaktsüba nungi adokba mapaji tenüng
asangbaji lir. " kintemi Na sangdakjang, o
Tsüngrem; kin ajaki sangdakjang"(t.3). Iba
tetezü Israeli dang masü. Bendangertema dena
lir. "Kintem peladakjang aser tepela agi ken
tendakjang;"(t.4)."kintemi na sangdakjang(t.5)

"Idangji alui pei terenlok süngjang tangogo.
Aseni Tsüngremi asenok moatsütsü" (t.6,7).
T.ken züluri ashir, "Kibuba, ni tangar
moatsütsüsa ni moajang". Pa tangar asoshi
temoatsü aküm, anungji koda tesüngmangtsü.

Na Tsüngremi moatsür rongnung ka asü? Nai
lemsatepra, na temoatsü ka asütsü Tsüngremi
moatsütsü. Pa indang tangar dang ashiba ajanga
Pa taochi metettang.

Sudan nung aliba Refugee Camp nung pastor tem amokmerener

October 22 ,  2026:
Chhattisgarh state nung nija
ka  kidang Khristantem
tekülem sentong agiba
mapang nung Hindu yimsü
alia  amangertemi t imtem
agütsüba sülen pastor ka den
tamangertem ishika apu.

October 18,  2026 nü
Chhatt isgarh nung Korba
district kübok Ompur yimdak
Bajrang Dal züngsemtemi,
Khristantem jagi Hindu
nungertem Khristan yimsü
dang meyidaktsür, ta  tai
tongloktsüba sülen police arua
pastor den Khristantem apu.

Bajrang Dal züngsemtemi,
iba sentong nung adener Hindu
nunger kibong 15 dang parnok
nem senotsü teyari agütsütsü
aser sarasadem ajanga shirang
aneptsütsü ta Khristantemi
nangzüka liasü, ta  tai
tongloktsü.

Hindu nungertem aser
Khristantem tsüngda
mangatettep adokba mapang
nung police arua Pastor

Pitambar  Singh den
Khristantem aika puer ao.

Rampur police station nung
Police officer Vinod Singh-i, iba
tensa azüoktsü atema dang
police-i Khristantemji apu, iba
denji külemi Bajrang Dal
züngsemtemi ken o agütsübaji
onoki bushisüngdang
tenzükogo, ta metetdaktsü.

Persecution Relief nungi
Pastor  Shibu Thomas-i,
"Pastor den tamangertem
apuba ajanga onoki tebilemtsü
akar," ta metetdaktsü.

Paisa,  "Nija  ka kidang
sarasadem sentong ka agiba
mapang nung Khristantem nem
tai tongloktsü. Sarasademba ya
ozüng alema aibelen ka masü
aser pei yimsü benshitsü atema
India temzüng kübok temeden
agüja lir," ta metetdaktsü.

Thomas-isa, iba tatalokba ya
jungjunga bushisüngdangtsüla
aser police-i nisung ajak yimsü
temeden kümzüktsü atema
inyaktsüla, ta ashi.

Bajrang Dal block

coordinator, Praveen Rathore-
i, Ompur yimdak Pastor Singh-
i Amongnü shia Guardia'er
kidang sarasadem sentong
ayongzüka agir, ta metetdaktsü.

Rathore-isa,  Hindu
nungertem Khristan yimsü
dangi meyipdaktsütsü atema
senotsü agi mesüzüker,
sarasadem ajanga shirang
aneptsütsü ta nangzüker, iba
denji külemi Hindu nunger
tsüngremtem anema jembir, ta
metetdaktsü.

Bajrang Dal district
convenor, Rana Mukherjee-i,
ketdangsertemi Khristantem
anema meinyakra Bajrang Dal-
i longkak aittsü, ta metetdaktsü.

2025 küm India nung
Khristantem anema inyakba
tatalokba 900 jungnüa liasü
(Christian Solidarity
International report).

Evangelical Fellowship of
India-ibo, 2025 küm India nung
Khristantem anema inyakba
tatalokba 915 liasü, ta
metetdaktsü.

Chhattisgarh kübok Korba district nung pastor den Khristantem apu

South Sudan nung aliba Gorom Refugee camp nung alirtem kar noksa nung angur.

October 22, 2026: South
Sudan nung aliba refugee
camp ka nung pastor  ana
amokmerener,  aser  taküm
May ita nung tena rongnung
ka dakbo züka liasü.

September 25 aonung
Gorom Refugee Settlement
nung mejangjaba nisung ka
Pastor Drij Haruon Khamis'er
kima minute 30 shi kazüba
sülen oadok. Iba refugee camp
ya South Sudan yimtiba, Juba
nungi kilometer 26 pilar lir.

Iba nisungba jagi pastor
itdangita liasü. Pastor Khamis-
i ibaji meteta police ajaba
sülen police arua iba
nisungbaji puer ao.

Taküm May ita  nunga
refugee camp nungji Muslim
yimsü alia amangertemi pastor
Khamis amakdang pa tetsüng
yiruja liasü.

Pastor Khamis aser Pastor
Adel Idris naprongla ya Darfur
Christian Council nung
lenirtem lir. Iba refugee camp
nung Islam yimsü alia amanger
Muslim nungertemi tena
kanga amokmerener, ta pastor
Khamis-i ashi.

September 27 nü pastor
ana jagi tangar temi tena
amokmerenbaji Darfur
Christian Council aser par
Arogo nem metetdakja liasü.

Osangbener den jembidang
pastor Khamis-i, "Küna atema
tarutsü tia memetet, ajisüaka
Tsüngremi kümzüktsü ta
künati tamang akar," ta
metetdaktsü.

Iba camp nung aliba
Khristantema tebilemtsü
kanga akar, talisa Islam yimsü
toktsür Khristan yimsü dangi
meyipertem tsübur.

Mosque Imam kati
ajungshiba nung ajemdaker iba
camp nung Muslim
nungertemi Khristantem
kanga amokmerener.

South Sudan temzüng
ajanga ajak nem yimsü
temeden agütsür aser tangar
den-a pei yimsü lemsateptsü
atema temeden agüja lir.

Sudan nung Islam yimsü
toktsür  tanga yimsü dangi
meyipbaji ozüng alema liasü,
ajisüaka 2020 küm sorkari iba
ozüng agienogo.

Ethiopia nungi refugee
2,500 jenokdaktsütsü nükjidong
nung 2010 küm United Nations-
i yariya Gorom refugee camp
ya amenoka liasü, aser 2023
küm August ita tashi nungbo
iba camp nung Sudan nungi
aruba refujees densema nisung
10,000 dak tali lir.

October 22, 2026: Indonesia
nung West Java kübok
Purwakarta nung Muslim
nunger noklang aika adenshia
Tenla ki asüba anema longkak
ait.

Bungusari district kübok
Cikopo yimdak Simalungun
Protestant Christian Church
(GKPS) Tenla ki ka asütsü
atema inyaksangshidar aser
ibaji anema Muslim nungertemi
longkak ait.

Longkak aitertemi local
government office nung
ketdangsertem ajuru aser
Ministry of Religious Affairs-a
ajurua tashishiba agüja liasü.

Tenla kiji asütsü atema
sorkari Arogo nem temelaba
agütsüogo, ajisüaka Muslim
nungertemi iba Tenla ki asütsü
atema temelaba agütsüba
documents ji ano khen
reprangshiang, ta sorkar nem

takhangba agütsü.
Purwakarta Regent Saepul

Bahri Binzein-i, local sorkari
shinga pusema meinyaktsü saka
ozüng kübok shidak inyaktsü, ta
shia pai ajak dang süngjema
alitsü aser ken o jembiba ajanga
iba mangatettep bentettsü
mepishi.

Ano külen West Java nung
Ministry of Human Rights-i,
Tenla ki asütsü atema inyakyim
ajak shidak renemogo, ta
metetdaktsü.

Ministry-isa yimsü temeden
ya meimchir temeden ka lir,
aser iba temeden ya Indonesia
linük temzüng ajanga kümzüker,
ta metetdaktsü.

Sorkari Arogo temeden
atema inyaktsü, iba denji külemi
yimsü balala amangertem
tsüngda yimjung nung alitsü
atema inyaktsü, ta
ketdangsertemi metetdaktsü.

Indonesia nung Tenla ki asüba anema
Muslim nungertemi longkak ait

AO OSHI ANGAZÜKDAK:
TANÜ ANGAZÜKTSÜBA OJANG

Netaneta

(v) kokja akokba, kangasa mezüngmeshiba ( humiliating defeat)

* Sensakertem o nung netneta akokbaji majung.

Ngangaden

(v) menüngdakba nung asadenba/ ola adokba (idle talk)

* Yi jemer karbo yi agi meseper ngangadena senzür.

Imphal, Mongputeni/
October 22 (Agencies):
Taoba Manipur Chief Minister
Okram Ibobi Singh-i anir
INDIA Bloc nungi lenirtemi
Bodhbarnü Angh Governor Ajay
Kumar Bhalla dang state nung
mapang talangka mepetmesü
adoka aruba tembangdaktsütsü
atema Centre nem jenjang tapet
agidaktsütsü mepishitsü
takhangba agütsüogo.

Lenirtem yagi tezüluba nung
takhangba ka Lok Bhavan nung
benokogo, kong parnoki tawa
Ukhrul aser Kamjong district
nung azütokshi lendong
atalokba shisema lir. Tensa
azüoktsü atema state aser
centre sorkar na longjemer
inyaktsü ayongzükogo.

Senden amenba sülen
osangbenertem den
sensaksemba mapang Manipur
Pradesh Congress Committee
(MPCC) tir Ibobi Singh-i ashiba
agi, Meitei-Kuki aser Naga-
Kuki nunger tsüngda

mangatettep maneni odar aser
tawa-a Kuki nunger
telungpurtemi Meitei nungertem
tepsetogo.

Pai, Manipur nung alirtemi
iba azütokshi lendong ya kobika
tizüktsü ta asüdang aser ashiba
agi, mapang talangka ken o
mebenteti toktsüba ya agizüktsü
makok. Paisa, iba ama mapang
talangka mepetmesü adoker
aliba ya tanga state temia
agizüktettsü magizüktettsü ta
ashi.

Lenirtemisa, tir tenüng nung
nokdaker ka ama Angh dang
temzüng ozüng kübok pa khuret
angatettsü lepshia
metetdaktsüba den state
administration nem shisatsü
agütsütsü aser ken o bentettsü
atema Ato Kilonser indang
office aser Union Ministry of
Home Affairs den angatettepa
inyaktsü mepeshia liasü.

Law and order ya state ken
o ka ta agizüker saka Centre
teyongtsüi aitsü kanga

INDIA Bloc-i Manipur nung azütokshiba anendaktsütsü akhang

tongtibang kümogo, kechiyong
state sorkari tensa mazüokteter,
ta Ibobi Singh-i ashi. Paisa, BJP
indang "double-engine" sorkar
aitsüba den Manipur nung tensa
süoki ia magiba atema Centre
aija liasü.

Maneni lenirtemisa linük
ajunga nung security indang
ashishiogo. Parnoki ashiba agi,
India-Myanmar arrtsü adena
inyaksangshiba telungpurtemi
India nunger lisopurtem makdar.
Ibobi Singh-i, international arrtsü
kümzüka ayutsüji Union sorkar
khuret lir ta shia azütokshi lendong
nokdangtsü atema jenjang tapet
agitsü ayongzükogo.

Takhangba nungsa,
ceasefire anema
inyaksangshiba telungpur
teloktem anema jenjang tapet
agitsü ayongzükogo.

Maneni lenirtemi Ato
kilonser Narendra Modi den
senden ka amentsü atema
anepalutsütsü Angh dang
mepeshia liasü.

NAI-A YA METETTER

TIPLEN :
1. Yiar, 3. Tesola, 7. Yimra,
8. Tangar, 9. Peria, 10. Tanur,
11. Tasen, 13. Lemjem, 15. Tambu,
16. Khuret, 17. Sang.

LANGTSÜNGLEN :
1. Yimti, 2. Amen, 4. Shiner,
5. Alaka, 6. Satan, 9. Putet,
10. Tembar, 11. Tatok, 12. Amang,
14. Jala.

TIPLEN

2. Sü jeplok - (4)

4. O agi merenshi - (5)

7. Ayongküm li - (5)

8. Chiyungtsü mapang süiadok - (4)

9. Tsüngrem den jembiba - (9)

12. Saklok - (4)

14. Samaba mebushitet - (5)

15. Mejanga onü - (5)

16. Tzü shiruru ka - (4)

LANGTSÜNGLEN

1. _ _ _ _ i - (4)

3. Kasa masü - (6)

5. Nüchi masü - (5)

6. Tashi endok - (5)

9. Langtem - (5)

10. Anü malidang - (6)

11. _ _ _ _ _ kibur - (5)

13. Tebur tembar tsüngda jatepba - (4)

1 2 3

4 5 6

7

8

9 10 11

12 13

14

15

Guwahati, Mongputeni/
October 22 (Agencies):
Deputy Superintendent of
Police (DSP) Khargeswar
Rabha tasümang tera shitoker
lia Brehostibarnü Bongaigaon
nung hotel takdang ka nung
ngutetogo.

Pa ya Assam Chief Minister
indang Vigilance Cell nung

attach sür liasü. Pa asüba kuli
tang tashi mejangjai lir.

Rabha indang tasümang ya
Hotel Jahnavi Regency nung
Room No. 102 nung nguteta
liasü. Pa Durga Puja holiday
mapang October 18 nü iba
takdang yagi ia liasü.

Bongaigaon Senior
Superintendent of Police Numal

Mahato-i ashiba agi,
bushisüngdangertemi pa
kodaser asü aji jangjatsü atema
jenjang agidar. Paisa, officer ya
temang nung timtem liasü
maliasü aji asadangdar ta
ashiba den,
bushisüngdangyonga aoba
mapang pa kodaser asü iba
indang kuli tejangja metettsü, ta
shisem.

Tasümang ngutetba sülen
Rabha kinungtsü aser par
kinungertem hotel-i arua liasü.
Iba sülen pa tasümang ya post-
mortem examination atema
Bongaigaon Medical College-i
yokogo, kong pa kodaser asü aji
asadangtsü.

Bushisüngdang tesüdak lir
aser mapang tatsüka tsüngda
osang tejangja angutsü imlar.

DSP Khargeswar tasümang Bongaigaon hotel nung ngutetogo

Udalguri, Mongputeni/
October 22 (Agencies): By-
elections agitsü lia Assam State
Election Commission-i
Bodoland Territorial Council
(BTC) kübok constituency
asem nung voter list revision
inyakyim tenzükogo.

Draft electoral rolls ya
November 7 nü sangdongtsü
aser November 30 nü

tatembangbuba electoral rolls
adoktsütsü ta osang ajanga
metetdaktsüogo.

Voter list revision agitsü aliba
constituency asem rongnung
Kajalgaon, Darangajuli aser
Rowta densema lir. Ajisüaka
commission-i by-elections
agitsüba anogo tang tashi
sangdonga mali aser mapang
tatong nung metetdaktsütsü ta

shiogo.
Commission-i sangdongba

mapanglen nung draft electoral
rolls dak sendakba nung
temepishiba aser tashishibatem
benoktsü atema tatembangbuba
anogoji November 21 lir.
Temepishiba aser tashishibatem
ajak November 27 nü tashi
nungbo dispose asütsü, ta kasa
sangdong ajanga metetdaktsüogo.

BTC kübok constituency asem nung voter list revision tenzükogo1. Google Chrome (Web browsing utility)
2. YouTube (Video sharing and social platform)

3. WhatsApp (Instant messaging and communication
- Meta)

4. Facebook (Social networking - Meta)

5. TikTok (Short-form video platform - ByteDance)
6. Instagram (Photo and video sharing - Meta)

7. WeChat (Messaging and social platform)
8. Facebook Messenger (Instant messaging - Meta)

9. Telegram (Cloud-based instant messaging)
10. Snapchat (Multimedia messaging app)

ALIMA NUNG NÜBURTEMI TIMTIBA
AMSHIBA APP 10:

Kyiv, Mongputeni/Oct. 22
(Agencies): Yimjung ken o
jembi tenzükshitsü 'principle'
nung renema lir ta Russia-i shir
ano US tir-ia rara tembangtsü
anasatiba nung lir ta shir ghonda
ishika lir Ukraine yimtiba nung
missile amshia amak.

Bodhbar aonung ki ishika
nung kongshia nisung trok yiru,
ta Kyiv Mayor Vitaliy
Klitschko-i ashi.

US Tir Donald Trump indang
envoys Steve Witkoff aser
Jared Kushner nati anir yimten
tesendaktep asoshi asendenshia
mera agiba mapang iba lendong
ya atalok. Ukraine lenir den
senden ka mener anogo ka lir
Witkoff-i Bodhbarnü St
Petersburg yimti nung Russia
Tir Vladimir Putin den ajurutepa
liasü.

Lenmang asemsü nungi
jembiba February ita anen aser
iba sülen Russia-i asendenshir
amak tenzük aser Ukraine ya
missiles nungi kumzüka ayutsü
anüolen linük temi agütsüba
interceptors agimaa aor.

Bodhbarnü jembidang,
"Anogo ishika tejakdang ni
Vladimir Putin den Ukraine den
raraba tangatettep kati arutsü
indang jembia liasü, aser aji
ataloktsü anasatibai arur ama ni
bilemer," ta Trump-i ashi.

US tiri aiben Russia-Ukraine
rara tatem kati arudaktsütsü ta
shijen shiaka tang tashi
asangsang mekumteter.

Trump indang special envoy
Witkoff ya Ukraine Tir
Volodymyr Zelenskyy aser
Norway aser Finland lenirtem
den Norway yimtiba Oslo nung
Mongulbarnü ajurutepa senden
amenba sülen St Petersburg-i
oa liasü.

Witkoff yagi Putin dangi
kechi proposals bener aruar
mejangja, saka Zelenskyy-i
senden amenba sülen Ukraine
atema security guarantees tashi
tait aser ceasefire proposals
indang jembi ta ashi.

Putin den yariteper Yuri
Ushakov-ibo par 'ideas' tem
kanga nüngdakbo masü ta ashi.

Iba rara tembangtsü

Seoul, Mongputeni/Oct. 22
(Agencies): North Korea-i
anogo ishika tsüngta arütsü
ajunga nung South Korea
anemba loudspeakers tem
ayutsü aser countermeasures
tasen renema lir, ta North
Korea lenir Kim Jong Un tenu
Kim Yo Jong-i Brehostibarnü
ashi.

North Korea linük
telungzük inyaksangshi nung
South Korea-i tanen makai teka
amoshira Seoul asoshi tensa
tamajung asütsü, ta
tekumdangtsüa densema
sangdong agütsü.

Bodhbar nikongdang lai
senior military officials den
külemi fortification tesemtem
semdangba sülen,  North
Korea-i October  ita  tatem
tashinung arütsülen anti-South
Korea loudspeakers amshi
tenzüktsü, ta Kim-i ashi.

North Korean tactical units
tem positions tasen nung lir ta
lai ashi aser South Korean
sepaitemi arütsü anasa tesem
balala  nung 'warning
broadcasts ' aser 'warning

shots' tem yoker, ta lai aitsü.
South Korea-i warning

shots ya "legitimate and
defensive measures" ama
khaloktsü ta ashir.

Tekumdangtsü atema injang
khaloktsüba ajanga North
Korean litsü-lika mesüra
sepaitem nem timtem
agütsütetra North Korean
sepaitemi South Korean
sepaitem taochi makai
samatsütsü, ta  Kim-i
tekumdangtsü ashi.

South Korea mitkar aser
Unification Ministry ajanga
North Korea dang
angatetteptsü asoshi meyipa
arua jembishinü akatsü
ajungshia liasü.  Kim-i
sangdongba ajanga UN
Command den demilitarized
zone nung azüokba tashi
itshitsü mera agiba ajanga
mapa inyakba sayur, ta mitkari
ashi.

North Korea-i
amokmerenba ama inyakra
Seoul-i tapet mera agitsü, saka
telemtetba kecha agia mali, ta
defence ministry ajanga

osangbener dang ashi.
Pyongyang nungi

amokmeren tasen yokba ya
South Korea Tir  Lee Jae
Myung-i Korea linük ana
tsüngta tsükchitepba ajemtsü
asoshi meranga inyakba nung
timtem ka lir aser tanüker
tesashi aliba arütsülen tensa
tamajungba kumdaktsür.

Akhi mapang nungi Korea
linük ana yagi loudspeakers
amshia arütsü alema osang
tiazü mesüra tali-tabong
moraloka sangdonga arur, aser
South Korea nunger K-pop ken
aser osang tem atemba ajanga
Pyongyang mit adoka parnokia
kasa yimya amshi.

Korea linük ana ya
demilitarized zone ka ajanga
sadanga lir, koba 1950-53
Korean War tembangba sülen
amenok. North Korea-i par
tsütsü DMZ nung mines,
barriers aser fencing tem tali
yokshia South Korea den teti
atema arütsü yanglutsü
meranger.

DMZ nung North Korea
nungeri mines rema aliba taoba
ita poka sepai ana kanga sashia
yiru, ta South Korea-i ashir,
saka North Korea-i yamaji
meinyak aser iba ya South
Korea-i puraba lir ta ashir.

Pyongyang-i jembishinü
tenzükshitsü memulungi South
Korea ya tsükchir linük ka ta
sangdonga liaka Lee-i North
Korea den tensa süngjema
jembishinü akatsü meranger.

Par administration-i taoba
küm South Korean loudspeaker
broadcasts anena 'fixed border
loudspeakers' tem raksa aser
iba sülen North Korea-ia par
tsütsü broadcasts tem anena
liasü.

Anogo ishika tsüngta arütsülen loudspeakers inoktsü: Kim Yo Jong

Yimjung ken o jembitsü mulungba sülen Kyiv nung missile khaloktsü
nükjidong nung Russia, Ukraine
aser US nungi ketdangsürtem
aiben ajurutepa jembishinüa
liasü.

Taoba ita general election
mapang Ukraine-i kanga sashia
amakba asoshi Russia-i tenüng
sena liasü.

Russia-i 2022 küm tashi ajak
amshia Ukraine amak tenzük
aser tang Moscow kübok
Ukraine litsü shilem 20 shi lir.

St Petersburg nung
Bodhbarnü jembishinüba sülen
osangbener den jembidang,
United Arab Emirates yimtiba,
Abu Dhabi nung November 10
meta jembishinü akatsü ama
ashi.

Pai rara tembangba sülen
Russia aser Ukraine atema
security system ka yanglutsü
nung rangloker jembishinütsü
nüngdaker, ta ashi.

Putin-i Witkoff dang Russian
sepaitem front line tesem balala
nung takok nguyonga otar ta
shiogo, ta Ushakov-i ashi.

Ajisüaka Ukraine aser par
European tembar temibo Putin-

i jembiba ya meshidak lir ta
ashir. Tang front line nung rara
anentsü asoshi tezüngzüktep
agizüktsü, ta Bodhbarnü
Zelenskyy-i ashi.

"Onoki iba dang 'ceasefire'
ta ajar mesüra Tir Trump-i
ashiba ama tepsetba anenang.
Aser ibai tanü Russia nungi
nüngdakba tajemtibaji lir," ta pai
Fox News dang ashi aser iba
sülen Ukraine indang security
guarantees jembitsü ta ashi.

Witkoff-i tang tesüsa
jembishinüba ya tajung liasü ta
ashi aser video link ajanga
shilem agisang Kushner-i, "Ano
meranga inyaktsü lir, saka iba
rara alema oa teti asoshi
tesunep, security aser
yimchiyimjung atema
framework yangertsü maongka
lir," ta shia liasü.

Ukraine aser US tsüngta
mangatettep tuluba akumba
mapang jembishinü ya akar.

Trump-i Ukraine tir tasen
ka shimtsü mapang tongogo ta
shia  lir  aser  tang tesüsa
Ukraine tenüng nung kar i

jembitsütsüla ta ashi.
US-i anir Iran den rara

tenzükba sülen totzü jenjang
timba akumba asoshi Russian
oil refineries nung Ukraine-i
amakba pai tenüng asen.

Russia nem sanctions agüja
aliba agienba sülen Democratic
aser Republican ozüng yanglur
kari Trump tenüng kanga
mejungi asener.

Hopta ishika tejakdang ang
Russia nunger totzü aser gas
aliba linüktem dang US-i
sanctions agütsütsü aser tariff
meshitsü temelaba agüja ozüng
yanglua liaka pai item
tenokdangba ya agiena liasü.

Trump-i iba mera agiba ya
Zelenskyy aser Europe nung
Ukraine tembar linüktemi aija
liasü.

Putin aser Witkoff
jembishinü metenzükdang
Russia-i American senso arishi
küm 74 tain Stephen Hubbard-i
chiok, shiba Ukraine tenüng
nung rara ta tai tonglokja
tepuokdak küm tenet jungnüa
ayutsü obendang agütsür liasü.

Tel Aviv, Mongputeni/Oct.
22 (Agencies): Strait of
Hormuz nung yasüng Iran-i
amakba mesüra naval mines
nung kongshiba sülen oil tankers
tenet nung mi adok mesüra
raksaogo, ta Tehran-i
Brehostibarnü ashi, koba ajanga
ano tashi ajak amshia rara
tenzüktsü akok ta tebilemtsü tali
akumer.

Israel nung October 27 nü
election agitsü anogo ishika lia,
kong Ato Kilonser Benjamin
Netanyahu tamakok ajurutsü
akok, aser taruba ita US
midterm election agitsü lia US
aser Israel nati Iran dak maneni
amaktsü akok ta tebilemtsü
akar.

Tang tesüsa rong tem
amakba ya Iranian state
television nung kibur kuma
sangdonga liasü. Iba osang ya
Revolutionary Guard Corps
navy ajanga sangdong, shirnoki
iba strait ajanga commercial
rong tem len aniba nung US-i
maneni yarira region nung US
military bases tem amaktsü ano
amokmerena lir.

Iba report nungya nisung
asü-amaba indang shia mali.
Tang tashi Iran-i iba tzü
lenmang azüoka lir, koba rara
mechi US den jembishinü nung
amshitsü onük tongtipangtiba lir.

Bodhbarnü Iranian Foreign
Minister Abbas Araghchi-i
tesendaktep yanglutsü atema
Tehran mulunga lir saka ozü
sasa ozü kumzüka ayutsüa
renema lir ta shia liasü.

US aser Israel nati February
28 nü maka tenzükba rara nungi
tongtipang military lessons
angazükogo, ta Iran-i ashir.
Tawa Tehran-i tzüyim telung
nung aliba cables aser data
centers amala infrastructure
densema targets ulushitsü ama
yimya agi sayuogo.

Külen United States-i region

leni military assets tali yoker
aser yangji aircraft carrier
tasembuba aser sepai
meyirijang aika dena lir.

Kasa mapang tetsüngtai ia
yimjung ken o jembitsür temi
Washington aser Tehran
jembishinü tenzükdaktsütsü
meranger.

Iran-i tang tashi tesüsa
proposal indang jembir, koba
US-idang conditions balala
agüja aliba ama inyakra rara
tembanga hopta ka tsüngta
strait ya ajunga lapoktsü.
Conditions nungya US-i Iran
nunger rongnendak tesemtem
mokdanga aliba tembangtsü
dena lir.

September ita tatemlen US
Tir Donald Trump-i anogo tenet
proposal magizük saka linük
anapronglai tangar ajanga
maneni jembishinüba indang
shiogo.

Ano asendenshir tashi ajak
amshia rara tenzükra, region
ajunga nung civilian tem
lendongi yoktsü aser alima nung
totzü, natural gas aser fertilizer
ama osettsüset tem alima nung
prokshiba nunga timtem
agütsütsü aser osettsüset nung
ano jenjang timba akumtsü.

Tangbo iba rara yimya
melenshia aser tuluba kuma
Yemen nung Iran-i yariba
Houthis aser Saudi Arabia
tsüngta rarar. Saudi chuba yimli
yagi Yemen nung coalition
forces ka yarir, shirnoki Yemen
nung linük balalai agizüka aliba
sorkar den külemi Houthis den
rarar.

Houthis-i Saudi Arabia linük
telung nung airpots aser tanga
facilities tem nung kanga sashia
amakba ajanga par tembar US
dang mitkar teyari meshir.

Iba tensa ajanga Red Sea
tatemlen tongtipang rong
lenmang, Bab el-Mandeb nung
tebilemtsü akar.

Strait of Hormuz nung oil tankers tenet amak: Iran

"Tangari yariba nung nai meyipa
meyaritetra nü sasa na meyariteter."

B I L E M D A N G A N G

Dr. T. Ao Trophy asayaba osang

NUSC IFL trophy tour tenzükogo

Dimapur Mongputeni/
October 22 (TYO):
Nagaland United Sports Club
(NUSC) IFL trophy tour
tenzükba den jerseys sayaba
sentong Brehostibarnü agiogo

Sentong nung o jembiba
mapang Nagaland Chief
Minister  Neiphiu Rio-i,
Nagaland United Sports Club
(NUSC) dang discipline,
professionalism aser
sportsmanship tanüla sayua
mezüngbuba Indian Football
League (IFL) asayatsü
ajungshiba den club yagi Naga
nunger tejangraba aser tarutsü
putu timla sayur ta ashi.

Rio-isa, NUSC pur national
league nung asayatsü asoshi
züngoksemba ya Nagaland
asoshi pungmang atalokba ka
lir ta shia All India Football
Federation (AIFF) aser IFL

dang parnok teyari asoshi
kanga pelaba lemsatep.

 AIFF aser  IFL
ketdangsürtem pelashishia
agizüka Rio-i ashiba agi, trophy
tour ajanga state nung football
asaya meimertem tejangraba
tali kümdaktsüogo. Paisa,
nükjidongji meranga inyaktsü
aser takok marok kidangi bener
arutsüba asütsüla, ta ashi.

CM-isa, AIFF nung
züngoksemtetba aser  IFL
asayatsü maongka ngutetba
atema NUSC ngutetertem,
züngsemtem aser club
pusemertem nem tenüngsang
agütsü.

Club IFL nung kidang asaya
10 aser away nung asaya 10
asayatsü lir ta shia Rio-i, club
pusemertem dang Nagaland
indang hospitality aser state
nung football asaya meimba

sayutsü ayongzük.
Iba sentong nung Minister

for Higher  Education and
Tourism Temjen Imna Along-i
o tatsüka jembi aser NUSC pur
IFL nung asayatsü maongka
anguba ya Nagaland asoshi
takok tulu ka ta ashi.

IFL head of operations
Abhishek Yadav-i ashiba agi,
Nagaland nung football asaya
puti otsü kanga nüngtugu lir,
koba Dr Talimeren Ao dak
tenzüker, shiba Indian football
team indang mezüngbuba
captain liasü. Pa lenisüba nung
India team 1948 London
Olympics asaya liasü.

Sentong nung NUSC
indang official home, away,
aser reserved kits saya liasü.
Jersey tem ya Lead Designer
Aniho Chishi-i anir design
asüba lir.

Mongputeni/October 22,
2026 (Agencies):
Brehostibarnü Asian Para
Games nung India nunger
Sheetal Devi aser Toman
Kumar nati compound mixed
team archery asaya nung gold
medal nguogo. Tenati final nung
Indonesia nunger tarep Teodora
Audi Ayudia Ferelly aser Ken
Swagumilang na 151-148 agi
koka liasü.

Sheetal aser Toman nati tena
senteper point 1,402 ngua taoba
mapang compound mixed team
ranking round nung world
record point ana agi ajateta otsü
tasen yangluogo.

Kasa asayamung nung India
tsür Suvarna Raj-i tetsür F54

discus nung gold medal nguogo.
Round pongububa round nung
pai discus ya 15.66m onteta
temaba jenjang nung tembanga
liasü. La Iran tsür Shahla Hadidi
tejakdang liasü, shibai 15.45m
merepteta silver nguogo.

Iba asaya nung Vietnam tsür
Thi Ngoc Thuy Nguyen-i
(14.65m) bronze medal nguogo.

Bodhbarnüsa tebur high
jump T63 event nung India
nunger dang asemi gold, silver
aser bronze medal nguogo.
Shailesh Kumar-i gold, Varun
Bhati-i silver, aser Rahul-i
bronze medal ngua liasü.

Shailesh-i 1.89m alemteta
gold medal anguba dang masü
saka Games record tasen ka

yangluogo, aser Varun-ia 1.84m
alemteta liasü, koba pa indang
personal best liasü. Rahul-i
1.81m alemteta bronze medal
nguogo.

Maneni Swati Chaudhary-i,
archery W1 category nung
silver medal ka ngua otsü tasen
ka yangluogo. La ya linük nung
iba asaya nung medal ka anguba
mezüngbuba asayar kümogo.
Meerut nungi arishi küm 37 tain
asayar yagi final nung China
tsür Cen Mengkan tera agi dang
mekoki liasü.

Tena set pongu tashi kanga
toktepa asayaba sülen China
tsürla yagi asaya 25-17, 21-22,
22-21, 20-30 aser 21-28 agi
koka liasü.

Para Asiad: Devi & Toman, Suvarna, Shailesh nungeri gold angu

Toman Kumar & Sheetal Devi Suvarna Raj Shailesh Kumar

NSPG 2026 Basketball
Championship Nov 3 nungi sayatsü
Dimapur, Mongputeni/
October 22 (TYO): Nagaland
Basketball Association (NBA)-
i ayongzüka November 3 nungi
7 tashi NAP Basketball Court,
Chümoukedima nung Nagaland
State Senior Basketball
Championship (NSPG 2026)
asayatsü.

District ajak nungi team tem
November 2 nü Chümoukedima
tonga arutsü, aser asayamung
metenzük tsüngda Technical
Officials' Clinic aser Manager
tem senden amentsü.

Asayamung nung tetsür aser
tebur naprongla asayatsü.
Asayamung ya league-cum-
knockout format nung asayatsü,
kong quarter-finals, semi-finals,
third-place asayatem aser finals
densema lir.

Teburtem telok telemsa:
Group A: Kohima, Mon,
Zunheboto, Shamator
Group B: Chümoukedima,
Peren, Tuensang
Group C: Kiphire, Phek,
Tseminyu
Group D: Niuland,
Mokokchung, Dimapur, Wokha
Tetsürtem telok telemsa:

Group A: Dimapur, Tuensang,
Kiphire
Group B: Phek, Tseminyu,
Mon
Group C: Mokokchung,
Wokha
Group D: Kohima, Shamator,
Chümoukedima

Quarterfinals (M&W)

Winner of A vs
Runner-Up of B - QF1

Winner of B vs
Runner-Up of A - QF2

Winner of C vs
Runner-Up of D - QF3

Winner of D vs
Runner-Up of C - QF4
Semifinals (M&W)

Winner of QF1 vs
Winner of QF3 - SF1

Winner of QF2 vs
Winner of QF4 - SF2

Iba sülen 3rd place aser
Finals asayatsü.

Iba asayamung ajanga
76buba Senior National
Basketball Championship atema
Nagaland Senior tebur aser
tetsür Basketball Team
shimtsü. SNBC ya Indore,
Madhya Pradesh nung asayatsü
lir.

State senior team tem atema
selection panel ji Nagaland
Basketball Association asütsü.
Asayar shimertemi asayamung
tepeyong asayartem asadanga
atatsü.

Nagaland Basketball
Association-i, basketball
asayatsü jangrartem aser
meimertem dang iba asayamung
nung arua shilem agia
asayartem ajungmesotsü
ayongzükogo.

Osang tejangjaba agitsü
atema item number; 94360
16529, 98640 34256, 96128
14885 nung tongteprateptsü
metetdaktsüogo.

Mokokchung,Mongputeni/
October 22(TYO):Renpu Lu
Sports Complex Ungma
Mokokchung nung Dr. T. Ao
Trophy tanü tatembangbuba
Group Stage asayatem
asayaogo.

Longleng aser Tseminyu
tsüngda asayaba nung
Longleng-i goal 3-0 agi akok
aser tanabuba asaya Shamator
aser Kohima na asayaba nung
Kohima-i goal 3-0 agi shamator

akok. Noklak aser Dimapur
tsüngda tasembuba asaya nung
Dimapur-i goal 2-0 agi Noklak
akok aser tatemsabuba asaya
Zunheboto aser Kiphire na
asayaba nung Zunheboto-i goal
3-1 agi Noklak akok.

October 23 nü Quarter Final
asayatsüpur yamai alitsü:

3:00pm - Longleng vs Mon
6:00 pm - Zunheboto vs

Kohima

Dimapur aser Noklak tsüngda tanü tasembuba asaya
asayadang tangokba noksa.

mailto:tiryimyim@gmail.com

